Tgei fan ils animals igl unviern?

Translatau tenor in artechel da www.geo.de/GEOlino. 
Semplamein durmir duront igl entir unviern e schar far l’aura, il glatsch e la neiv. Aschia passentan biars animals igl unviern. Cunquei ch’igl ei memia freid igl unviern per surviver, ston ils animals schar vegnir endamen enzatgei auter per puder varghentar quella stagiun freida.
Duront igl atun rimnan ils animals strom e feglia pigl unviern. Cun quei material ch’els han rimnau fan els in igniv cauld en in liug ruasseivel sco p.ex. en taunas ni en bests cavortgs per saver passentar leu igl entir unviern.
Il sien d’unviern
Miezmiur e miezutschi, talpas ed erizuns ein animals che fan in sien d’unviern. Duront igl atun maglian els aschi bia, entochen ch’els han in gries polster da grass, dil qual els prendan lur energia duront il sien d’unviern. Il polster da grass funcziuna lu sco ina tgaminada dalla quala els senutreschan, cunquei ch’els san buca encurir vivonda. Mo era cun lur reservas ston ils animals esser spargnus, cunquei ch’ellas ston tonscher per igl entir unviern. Per quei motiv sbassan els tut lur funcziuns corporalas sin in minimum. Duront il sien d’unviern ein ils animals pia immovibels.
Per mussar quei fatg prendein nus igl exempel digl erizun. Normalmein tila in erizun circa 40 tochen 50 gadas flad duront ina minuta. Duront il sien d’unviern tonscha ei da trer flad mo 1 tochen 2 gadas per minuta. La temperatura dil tgierp sesbassa da 36 grads celsius sin 1 tochen 8 grads ed il cor dat enstagl da 200 fridas per minuta mo pli 5 fridas.
Malgrad ch’els reduceschan aschi fetg lur funcziuns corporalas, survivan ils erizuns. Fussen ils animals pli activs duront igl unviern, vegnessen lur reservas da grass barschadas avon che la neiv ei luada.
Ils animals ein buca immovibels duront igl entir unviern. Magari midan els era lur dormitori, spondan aua e dattan giu excrements ni ch’els sescauldan per in cuort mument. Pertgei sche lur temperatura sesbassa memia fetg, vegnan ils animals neunavon per ch’els schelien buca. Lu semovan els in mument ed activeschan cheutras las funcziuns ch’ein responsablas per barschar il grass, aschia ch’els san silsuenter puspei durmir vinavon ruasseivlamein.

Paus d’unviern

Buca tut ils animals dorman gl’entir unviern sco ils ruieders ni ils miezmiur e miezutschi. Entgins dad els fan era mo in ruaus ni in paus d’unviern. Duront quei paus sesanflan els en in stadi ch’ei semeglionts al durmir, che vegn denton interruts pliras gadas.
Ils stgirats per exempel rimnan duront igl atun da tuttas sorts nuschs e zuppan ellas en ina ruosna el terren. Aschia san els senutrir cura ch’els vegnan neunavon igl unviern. Igl ei denton buc adina aschi sempel da puspei anflar lur zup e pil pli anflan els mo ina part da lur provisiuns. Quei ch’els anflan buca pli stat el zup entochen la primavera ed ei catscha ordlunder caglias e plontas.
Animals che fan in paus d’unviern ein pia buca aschi activs sco usitau, perquei ch’els duvrassen era memia bia energia. Els ein denton pli stedi allerts ch’ils animals che fan in sien d’unviern, midan era pli stedi lur posiziun da durmir ed enqueran lur zups da provisiun.
Marvladad d’unviern

Mo co survivan atgnamein ils pèschs ell’aua?

Ina grossa cozza da glatsch cuviera ils lags e puozs ed ins sa buca sch’ils pèschs senodan aunc suten ni buca.

Cun la temperatura da l’aria sereducescha era la temperatura da lur saung. Els vegnan pli freids ed entras quei era pli steris. Sche lur temperatura ei fetg bassa, dattan els en ina marvladad d’unviern dalla quala els vegnan allerts pér la primavera. Per quei motiv enqueran els ad uras zups e loghens schurmegiai per surviver quei liung temps.
Tier ils rustgs eis ei tuttina. Sco ils pèschs adatteschan els lur temperatura dil tgierp alla temperatura dil contuorn. Cura ch’ei vegn freid vegnan era els marvels e sezuppan el gliet da puozs per surviver igl unviern.
